
Početna (/) /  Dokumenti (/Docs/) /  Službene novine Kantona Sarajevo (/Docs/Drzavni) /  Dokumenti pregled

Službene novine Kantona Sarajevo, broj 46/23
Na osnovu člana 66. st. (1) i (2) Zakona o organizaciji organa uprave u Federaciji Bosne i Hercegovine ("Službene novine
Federacije BiH", broj 35/05) i člana 76. stav (3) Zakona o visokom obrazovanju ("Službene novine Kantona Sarajevo", broj
36/22), ministar za nauku, visoko obrazovanje i mlade Kantona Sarajevo donosi

PRAVILNIK

O SADRŽAJU JAVNIH ISPRAVA

Član 1.
(Predmet)

Ovim pravilnikom propisuju se vrste i sadržaj javnih isprava koje izdaju visokoškolske ustanove na području Kantona Sarajevo
na osnovu službene evidencije.

Član 2.
(Vrste javnih isprava)

Javne isprave koje izdaju visokoškolske ustanove na području Kantona Sarajevo su:

a) diploma o stečenom zvanju nakon završenog: stručnog studija, prvog ciklusa studija, drugog ciklusa studija, integrisanog
studija, specijalističkog studija, trećeg ciklusa studija i interdisciplinarnog studija,

b) dodatak diplomi,

c) uvjerenje o: završenom studiju, stečenom zvanju, položenim ispitima, ekvivalenciji ranije stečenog zvanja sa novim zvanjem,

d) studentski indeks ili odgovarajući identifikacijski dokument,

e) rješenje o priznavanju kvalifikacija,

f) certifikat,

g) druge javne isprave u skladu sa zakonom.

Član 3.
(Diploma)

(1) Diploma, kao javna isprava kojom se dokazuje da je stečena kvalifikacija rezultat uspješno završenog ciklusa studija, sadrži:
naziv visokoškolske ustanove, fakulteta, akademije ili instituta, koja izdaje diplomu, akademsku titulu i zvanje koje je nosilac
diplome stekao.

(2) Diploma o završenom stručnom studiju je veličine 21 cm x 29,7 cm, a štampa se na Obrascu 1.

(3) Diploma o završenom prvom ciklusu studija je veličine 21 cm x 29,7 cm, a štampa se na Obrascu 2.

(4) Diploma o završenom drugom ciklusu studija je veličine 25 cm x 35 cm, a štampa se na Obrascu 3.

(5) Diploma o završenom integrisanom studiju je veličine 25 cm x 35 cm, a štampa se na Obrascu 4.

(6) Diploma o završenom specijalističkom studiju je veličine 25 cm x 35 cm, a štampa se na Obrascu 5.

(7) Diploma o završenom trećem ciklusu studija je veličine 29,7 cm x 42 cm, a štampa se na Obrascu 6.

(8) Diploma o završenom dualnom studiju 21 cm x 29,7 cm, a štampa se u skladu sa Obrascem iz stava (3) ovog člana, uz
dodatno navođenje subjekta sa kojim se dualni studij organizuje.

Član 4.
(Diplome nakon završenog interdisciplinarnog studija)

(1) Diploma o završenom prvom ciklusu interdisciplinarnog studija koji organizuju dvije ili više organizacionih jedinica unutar
jedne visokoškolske ustanove je veličine 21 cm x 29,7 cm, a štampa se na Obrascu 7.

(2) Diploma o završenom drugom ciklusu interdisciplinarnog studija koji organizuju dvije ili više organizacionih jedinica unutar
jedne visokoškolske ustanove je veličine 25 cm x 35 cm, a štampa se na Obrascu 7.1.

(3) Diploma o završenom integrisanom studiju interdisciplinarnog studija koji organizuju dvije ili više organizacionih jedinica
unutar jedne visokoškolske ustanove je veličine 25 cm x 35 cm, a štampa Obrascu 7.2.

(4) Diploma o završenom trećem ciklusu interdisciplinarnog studija kojeg organizuju dvije ili više organizacionih jedinica unutar
jedne visokoškolske ustanove je veličine 29,7 cm x 42 cm, a štampa se na Obrascu 7.3.

(5) Diploma o završenom drugom ciklusu studija koji organizuje Centar za interdisciplinarne studije Univerziteta u Sarajevu
"prof. dr. Zdravko Grebo" je veličine 25 cm x 35 cm, a štampa se na Obrascu 7.4.

(6) Diploma o završenom trećem ciklusu studija koji organizuje Centar za interdisciplinarne studije Univerziteta u Sarajevu
"prof. dr. Zdravko Grebo" je veličine 29,7 cm x 42 cm, a štampa se na Obrascu 7.5.

Član 5.
(Diplome teoloških fakulteta Univerziteta u Sarajevu)

(1) Diploma o završenom prvom ciklusu studija na Univerzitetu u Sarajevu - Fakultetu islamskih nauka je veličine 21 cm x 29,7
cm, a štampa se na Obrascu 8.

(2) Diploma o završenom drugom ciklusu studija na Univerzitetu u Sarajevu - Fakultetu islamskih nauka je veličine 25 cm x 35
cm, a štampa se na Obrascu 8.1.

(3) Diploma o završenom trećem ciklusu studija na Univerzitetu u Sarajevu - Fakultetu islamskih nauka je veličine 29,7 cm x 42
cm, a štampa se na Obrascu 8.2.

(4) Diploma o završenom prvom ciklusu studija na Univerzitetu u Sarajevu - Katoličkom bogoslovnom fakultetu je veličine 21
cm x 29,7 cm, a štampa se na Obrascu 9.

(5) Diploma o završenom drugom ciklusu studija na Univerzitetu u Sarajevu - Katoličkom bogoslovnom fakultetu je veličine
29,7 cm x 42 cm, a štampa se na Obrascu 9.1.

(6) Diploma o završenom integrisanom studiju na Univerzitetu u Sarajevu - Katoličkom bogoslovnom fakultetu je veličine 29,7
cm x 42 cm, a štampa se na Obrascu 9.2.

(7) Diploma o završenom trećem ciklusu studija na Univerzitetu u Sarajevu - Katoličkom bogoslovnom fakultetu je veličine 29,7
cm x 42 cm, a štampa se na Obrascu 9.3.

(8) Na svim diplomama Univerziteta u Sarajevu - Katoličkom bogoslovnom fakultetu nalazi se ornamentika hrvatskog pletera.

(9) Zajednička diploma o završenom drugom ciklusu studija koji izvode Univerzitet u Sarajevu - Fakultet islamskih nauka,
Univerzitet u Sarajevu - Katolički bogoslovni fakultet i Pravoslavni bogoslovski fakultet Sv. Vasilija Ostroškog u Foči je veličine
29,7 cm x 42 cm, a štampa se na Obrascu 10.

Član 6.
(Zajednička i dvojna diploma)

(1) Visokoškolske ustanove koje organizuju zajednički ili dvojni studij izdaju:

a) zajedničku diplomu,

b) dvojnu diplomu.

(2) Zajednička diploma o završenom prvom ciklusu studija koji organizuju dvije ili više visokoškolskih ustanova je veličine 21
cm x 29,7 cm, a štampa se na Obrascu 11.

(3) Zajednička diploma o završenom drugom ciklusu studija koji organizuju dvije ili više visokoškolskih ustanova je veličine 25
cm x 35 cm, a štampa se na Obrascu 11.1.

(4) Zajednička diploma o završenom integrisanom studijskom programu koji organizuju dvije ili više visokoškolskih ustanova je
veličine 25 cm x 35 cm, a štampa se na Obrascu 11.2.

(5) Zajednička diploma o završenom trećem ciklusu studija koji organizuju dvije ili više visokoškolskih ustanova je veličine 29,7
cm x 42 cm, a štampa se na Obrascu 11.3.

(6) Ukoliko zajednički studij organizuje visokoškolska ustanova sa područja Kantona Sarajevo sa drugom visokoškolskom
ustanovom koja nije sa područja Kantona Sarajevo, obrazac zajedničke diplome iz st. (2), (3), (4) i (5) ovog člana se koristi
ukoliko je nosilac zajedničkog studijskog programa visokoškolska ustanova sa područja Kantona Sarajevo.

(7) Ukoliko zajednički studij organizuje visokoškolska ustanova sa područja Kantona Sarajevo sa drugom visokoškolskom
ustanovom koja nije sa područja Kantona Sarajevo, bez istaknutnog nosioca zajedničkog studijskog programa odnosno
ukoliko su nosioci zajedničkog studijskog programa obje visokoškolske ustanove podjednako, obrazac zajedničke diplome se
definiše sporazumom visokoškolskih ustanova o realizaciji zajedničkog studijskog programa.

(8) Dvojna diploma se izdaje nakon završenog kombinovanog studijskog programa koji organizuju dvije visokoškolske
ustanove, u skladu sa potpisanim sporazumom visokoškolskih ustanova o izvođenju kombinovanog studijskog programa.

Član 7.
(Diplome nakon završenog studija po individualiziranom/individualnom programu)

Nakon završenog studija po individualiziranom/individualnom programu u dodatku diplomi se stavlja napomena da je isti
okončan po individualiziranom/individualnom programu.

Član 8.
(Ovjera)

(1) Originalne diplome se ovjeravaju suhim žigom visokoškolske ustanove, uz uvažavanje specifičnosti teoloških fakulteta.

(2) Dodatak diplomi se ovjerava pečatom visokoškolske ustanove, uz uvažavanje specifičnosti teoloških fakulteta.

Član 9.
(Potpisivanje diplome i dodatka diplomi)

(1) Diplomu i dodatak diplomi potpisuju rukovodilac visokoškolske ustanove i rukovodilac članice, uz uvažavanje specifičnosti
teoloških fakulteta.

(2) Zajedničku diplomu i dodatak diplomi potpisuju rukovodioci visokoškolskih ustanova na kojima se izvodi zajednički
studijski program.

(3) Dvojna diploma i dodatak diplomi se potpisuje u skladu sa sporazumom visokoškolskih ustanova o izvođenju
kombinovanog studijskog programa.

(4) Diplomu i dodatak diplomi interdisciplinarnog studija potpisuju rukovodilac visokoškolske ustanove i rukovodioci članica
koje izvode interdisciplinarni studij.

(5) Diplomu i dodatak diplomi interdisciplinarnih studija koji se organiziraju od strane Centra za interdisciplinarne studije
Univerziteta u Sarajevu "prof. dr. Zdravko Grebo" potpisuju rektor Univerziteta u Sarajevu i direktor Centra.

Član 10.
(Dodatak diplomi)

(1) Dodatak diplomi se obavezno izdaje uz diplomu radi detaljnijeg uvida u nivo, prirodu, sadržaj, sistem i pravila studiranja i
tokom studija postignute rezultate studenta kojem je diploma izdata.

(2) Dodatak diplomi sadrži sljedeće informacije:

a) identifikacija nosioca kvalifikacije;

b) naziv kvalifikacije,

c) naziv studijskog programa i nivo ciklusa studija;

d) postignuti rezultati u toku studija;

e) način studiranja;

f) sistem i pravila studiranja;

g) akademske i profesionalne mogućnosti koje pruža kvalifikacija;

h) profesionalni status nosioca kvalifikacije;

i) mogućnosti za upis na sljedeći nivo studija;

j) dodatne informacije;

k) ovjeru.

(3) Dodatak diplomi je veličine 21 cm x 29,7 cm, a štampa se na Obrascu 12.

(4) Dodatak diplomi koji izdaje Univerzitet u Sarajevu - Katolički bogoslovni fakultet je veličine 21 cm x 29,7 cm, a štampa se na
Obrascu 12.1, uz mogućnost prilagodbe u dijelu tabele koja se odnosi na završni rad i završni ispit (Tezarij) na pojedinom
ciklusu studija.

Član 11.
(Uvjerenja)

(1) Studentu koji uspješno završi sve obaveze utvrđene studijskim programom, do izdavanja diplome visokoškolska ustanova
izdaje uvjerenje o završenom studiju.

(2) Uvjerenje o završenom studiju je veličine 21 cm x 29,7 cm, a štampa se na Obrascu 13.

(3) Uvjerenje o položenim ispitima je veličine 21 cm x 29,7 cm, a štampa se na Obrascu 13.1.

(4) Uvjerenje o stečenom zvanju je veličine 21 cm x 29,7 cm, a štampa se na Obrascu 13.2.

(5) Uvjerenje o ekvivalenciji ranije stečenog zvanja sa novim zvanjem je veličine 21 cm x 29,7 cm, a štampa se na Obrascu 13.3.

(6) Uvjerenje iz ovog člana potpisuje rukovodilac članice visokoškolske ustanove i ovjerava se odgovarajućim pečatom.

Član 12.
(Rješenje o priznavanju kvalifikacija)

(1) Rješenje o priznavanju kvalifikacije sadrži minimalno sljedeće elemente:

a) naziv članice/visokoškolske ustanove koja vrši priznavanje;

b) broj i datum rješenja;

c) lične podatke podnosioca zahtjeva/nosioca kvalifikacije za koju se vrši priznavanje;

d) razlog podnošenja/pravni interes za priznavanje kvalifikacije;

e) podatke o inostranoj visokoškolskoj ustanovi na kojoj je stečena kvalifikacija;

f) naziv kvalifikacije koja je predmet priznavanja;

g) priznati akademski, stručni ili naučni/umjetnički titular, u skladu sa Pravilnikom o sticanju i korištenju akademskih titula,
stručnih i naučnih/umjetničkih zvanja na visokoškolskim ustanovama na području Kantona Sarajevo i Spiskom akademskih
titula, stručnih i naučnih/umjetničkih zvanja na visokoškolskim ustanovama na području Kantona Sarajevo.

(2) Ukoliko u postupku prizanavanja akademski, stručni ili naučni/umjetnički titular nije prepoznat u skladu sa propisima iz
stava (1) tačka g) ovog člana, u rješenju se naznačava samo originalni naziv/titula koja je stečena na inostranoj visokoškolskoj
ustanovi.

(3) U rješenju o akademskom priznavanju kvalifikacije o započetom studiju, pored elemenata utvrđenih ovim članom,
obavezno se naznačava priznati nivo i vrsta studija, kao i prava na uključivanje u sljedeći nivo studija/nastavak započetog
obrazovanja.

(4) Rješenje o priznavanju kvalifikacija je veličine 21 cm x 29,7 cm, a štampa se na Obrascu 14.

(5) Rješenje o akademskom priznavanju kvalifikacija potpisuje rukovodilac članice i ovjerava se pečatom članice.

(6) Kada je riječ o akademskom priznavanju kvalifikacije proistekle iz interdisciplinarnog/multidisciplinarnog studijskog
programa, rješenje potpisuje rukovodilac visokoškolske ustanove, a ovjerava se pečatom visokoškolske ustanove.

(7) Rješenje o stručnom priznavanju kvalifikacija potpisuje rukovodilac visokoškolske ustanove i ovjerava se pečatom
visokoškolske ustanove.

Član 13.
(Certifikati)

(1) Certifikat je javna isprava kojom se potvrđuje sticanje "mikrokvalifikacija" nakon završetka necikličnih oblika obrazovanja i
ne predstavlja ekvivalent diplomi koju izdaje visokoškolska ustanova.

(2) Evidenciju certifikata vrši visokoškolska ustanova/članica.

(3) Certifikat minimalno sadrži:

a) naziv visokoškolske ustanove/članice koja izdaje certifikat;

b) ime i prezime nosioca mikrokvalifikacije;

c) naziv mikrokvalifikacije i opis programa;

d) ishode učenja i kompetencije;

e) dodijeljeni broj ECTS bodova ukoliko je programom predviđeno;

f) protokolarni broj i datum;

g) ovjeru.

(4) Certifikat je veličine 21 cm x 29,7 cm, a štampa se na Obrascu 15.

(5) Certifikat potpisuje rukovodilac članice i voditelj programa, a ovjerava se odgovarajućim pečatom.

(6) Uz certifikat polazniku se može izdati dodatak cerifikatu radi detaljnijeg uvida u nivo, prirodu i sadržaj programa
necikličnog obrazovanja.

(7) Dodatak certifikatu je veličine 21 cm x 29,7 cm, a štampa se na Obrascu 15.1.

Član 14.
(Studentski indeks)

(1) Licu koje stekne status studenta članica/visokoškolska ustanova izdaje indeks.

(2) Studentski indeks je u obliku knjige veličine 105 mm x 172 mm knjižni blok i 110 mm x 177 mm korice. Korice indeksa su u
tvrdom povezu tamno plave boje, sa utisnutim logom visokoškolske ustanove. Stranice studentskog indeksa se štampaju na 80
gramskom papiru, tonirane su svijetlom bojom i na svakoj desnoj strani u pozadini teksta se nalazi grb visokoškolske ustanove.

(3) Studentski indeks sadrži: opće podatke o visokoškolskoj ustanovi/članici, podatke o studentu, podatke o studiju, nazive
nastavnih predmeta prema studijskom programu i planu nastave, potpis rukovodioca članice i ovjeru.

(4) Univerzitet u Sarajevu - Katolički bogoslovni fakultet općim aktom propisuje formu, oblik i sadržaj studentskog indeksa.

Član 15.
(Jezik)

(1) Javne isprave propisane ovim pravilnikom, izuzev studentskog indeksa iz člana 14. ovog pravilnika, štampaju se na jednom
od zvaničnih jezika u Bosni i Hercegovini i na engleskom jeziku, uz izuzetak Univerziteta u Sarajevu - Katoličkog bogoslovnog
fakulteta koji javne isprave štampa i na latinskom jeziku.

(2) Ukoliko se studijski program realizira dijelom ili u potpunosti na drugom stranom jeziku izuzev na engleskom jeziku, na
zahtjev studenta javne isprave se štampaju i na tom stranom jeziku.

(3) Javne isprave iz čl. 11., 12. i 13. ovog pravilnika štampaju se na engleskom jeziku na zahtjev studenta.

(4) Članica je obavezna sačiniti prevod javnih isprava propisanih ovim pravilnikom i odgovorna je za tačnost prevoda istih na
strani jezik.

Član 16.
(Ravnopravnost)

(1) Akademske titule, stručna i naučna/umjetnička zvanja na javnim ispravama koje izdaje visokoškolska ustanova, u skladu sa
ovim pravilnikom, navode se kako u muškom, tako i ženskom gramatičkom rodu.

(2) Prilikom upisa prve godine studija, student dostavlja zahtjev/izjavu članici visokoškolske ustanove u kojem rodu se navodi
akademska titula, stručno i naučno/umjetničko zvanje prilikom štampanja njegovih javnih isprava.

(3) Stupanjem na snagu ovog pravilnika, student koji upisuje višu godinu studija podnosi zahtjev iz stava (2) ovog člana
prilikom upisa više studijske godine.

(4) Gramatička terminologija korištenja muškog ili ženskog roda u ovom pravilniku podrazumijeva uključivanje oba roda.

Član 17.
(Obrasci)

Obrasci navedeni u čl. 3., 4., 5., 6., 10., 11., 12 i 13. ovog pravilnika su sastavni dio ovog pravilnika.

Član 18.
(Primjena ranijeg propisa)

Na studente koji studiraju po predbolonjskom sistemu primjenjuje se Pravilnik o sadržaju javnih isprava koje izdaju univerziteti
i visokoškolske ustanove ("Službeni list SRBiH", broj 26/91 i ("Službeni list RBiH", broj 17/93).

Član 19.
(Prestanak važenja ranijeg propisa)

Danom stupanja na snagu ovog pravilnika prestaje da važi Pravilnik o sadržaju javnih isprava koje izdaju visokoškolske
ustanove na području Kantona Sarajevo ("Službene novine Kantona Sarajevo", broj 49/19).

Član 20.
(Stupanje na snagu)

Ovaj pravilnik stupa na snagu narednog dana od dana objavljivanja u "Službenim novinama Kantona Sarajevo".

Broj 27/03-34-29987-5/23
24. oktobra 2023. godine

Sarajevo

Ministar
Pavle Krstić, s. r.

